
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2024 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ, ԼՐԱՑՈՒՄ ԵՎ ՀԱՅԱՍՏԱՆԻ  ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2023  ԹՎԱԿԱՆԻ ԴԵԿՏԵՄԲԵՐԻ 28-Ի N 2323-Ն ՈՐՈՇՄԱՆ ՄԵՋ  ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ 

Իրավական ակտի անհրաժեշտությունը (նպատակը).
Հայաստանի Հանրապետության կառավարության որոշման նախագիծը բխում է «Հայաստանի Հանրապետության կրթության մինչև 2030 թվականի զարգացման պետական ծրագիրը հաստատելու մասին» օրենքից բխող գործողությունների ծրագրի 1.3 կետով ամրագրված՝ «Համահայկական դպրոցական և երիտասարդական կրթական միջոցառումների կազմակերպում Հայաստանում» ծրագրի, և 2024 թվականի ՀՀ պետական բյուջեի «1215. Կրթության, մշակույթի և սպորտի ոլորտներում միջազգային և սփյուռքի հետ համագործակցության զարգացում» ծրագրի շրջանակում «Մանկապատանեկան և երիտասարդական կրթական ու կրթամշակութային միջոցառումների կազմակերպում» միջոցառման իրականացման անհրաժեշտությունից:

Ընթացիկ իրավիճակը և խնդիրները.
«Մանկապատանեկան և երիտասարդական կրթական ու կրթամշակութային միջոցառումների կազմակերպում» միջոցառման շրջանակում իրականացվում են 2 ծրագրեր՝ Համահայկական հայագիտական օլիմպիադա և մանկապատանեկան նկարչական մրցույթ-փառատոն:
Համահայկական հայագիտական օլիմպիադան 2003 թվականից, պետական ծրագրերի շրջանակներում, երկու տարին մեկ անգամ պարբերականությամբ կազմակերպվող միջոցառում է, որը նպատակ ունի խրախուսել հայոց լեզվի, գրականության, պատմության և մշակույթի իմացությունն արտերկրում բնակվող հայ երեխաների շրջանում, օգնելու նրանց ճանաչել Հայաստանը և ամուր կապվել հայրենիքին, ինչպես նաև հնարավորություն է տալիս ծանոթանալ տարբեր երկրներում բնակվող հասակակիցների հետ:
2003 թվականից Հայաստանի Հանրապետության կրթության և գիտության նախարարությունն առաջին անգամ կազմակերպել է Հայոց լեզվի և գրականության համահայկական օլիմպիադա, որը հավաքել է իր շուրջը սփյուռքի 4 երկրների և Հայաստանի Հանրապետության ընդամենը 29 դպրոցականների: Հաջորդ օլիմպիադան կայացել է երկու տարի անց` 2005 թվականին: 2005 թվականին միջոցառմանը մասնակցել է արդեն 105 երիտասարդ՝ 7 երկրից. Ռուսաստանից, Վրաստանից, Իրանից, Սիրիայից, Բուլղարիայից, Իրաքից և Հայաստանից: Նույն տարում միջոցառման շրջանակներում սկսել է անցկացվել Հայագիտական գիտելիքների մրցույթ: Մասնակիցների ընդհանուր թիվը հասել է 150-ի:
2022 թվականին Հայաստանի Հանրապետության կրթության, գիտության, մշակույթի և սպորտի նախարարության (այսուհետ՝ Նախարարություն) կողմից իրականացվել է հերթական՝ Համահայկական հայագիտական 10-րդ օլիմպիադան, որին մասնակցել են 50 աշակերտներ՝ 7 երկրից:
Համահայկական հայագիտական օլիմպիադային կարող են մասնակցել սփյուռքի հայկական կրթօջխաների 14-18 տարեկան սաները: Միջոցառումը, որպես կանոն, տևում է 1 շաբաթ, որի ընթացքում, բացի հիմնական մրցույթներից, անցկացվում են բազմաթիվ լրացուցիչ մրցույթներ, օրինակ` «Հայրենասիրական երգի», ասմունքի և այլն: Երիտասարդների համար կազմակերպվում են ճանաչողական այցեր Հայաստանի տեսարժան վայրեր, հանդիպումներ տարբեր ոլորտների հայտնի գործիչների հետ, ուսուցողական միջոցառումներ (պարի ուսուցում, երգի ուսուցում, ժողովրդական արվեստների ուսուցում և այլն):
Մանկապատանեկան նկարչական մրցույթ-փառատոնը նպատակ ունի խթանել սփյուռքում բնակվող պատանիների կրթամշակութային զարգացումը՝ հայապահպանության տարբեր խորագրերով ամենամյա մրցույթ-փառատոնների կազմակերպման միջոցով: Մրցույթ-փառատոնին կարող են մասնակցել 6-18 տարեկան արվեստասեր և ստեղծագործական շնորհով օժտված հայ մանուկներ ու պատանիներ՝ սփյուռքի բոլոր տեսակի կրթօջախներից:
Նկարչական մրցույթ-փառատոնն առաջին անգամ անցկացվել է 2010 թվականին: Այն նվիրված էր հայկական հեքիաթներին և կրում էր «Հեքիաթների աշխարհում» խորագիրը: Մրցույթին ներկայացվել են շուրջ 1000 նկարներ սփյուռքի 22 երկրներից: Հաջորդ տարիներին մրցույթ-փառատոնի շրջանակներում իրականացված միջոցառումները կրել են հետևյալ խորագրերը՝ «Հայոց աշխարհի մայրաքաղաքները», «Իմ Սարյանը», «Հայոց պետականություն. ինքնաճանաչում», «Ինքնաճանաչում. Էրեբունի» և այլն:
Հայկական անիմացիայի 85-ամյակին նվիրված 2023 թվականին մրցույթ-փառատոնի շրջանակում իրականացվել է անիմացիոն ֆիլմերի (մուլտֆիլմերի) պաստառների մրցույթ, որին մասնակցել են 10-18 տարեկան 927 աշակերտ:
2024 թվականի ՀՀ պետական բյուջեով «Մանկապատանեկան և երիտասարդական կրթական ու կրթամշակութային միջոցառումների կազմակերպում Հայաստանում» միջոցառմանը ֆինանսավորում չի հատացվել, որի արդյունքում առաջացել են «Հայաստանի Հանրապետության կրթության մինչև 2030 թվականի զարգացման պետական ծրագիրը հաստատելու մասին» օրենքից բխող գործողությունների ծրագրով ամրագրված նպատակների իրականացման դժվարություններ: 

Կարգավորման նպատակը և բնույթը.
2024 թվականին նախատեսվում է իրականացնել Համահայկական հայագիտական օլիմպիադա, որը կիրականացվի համաձայն Նախարարության կողմից կազմակերպվող օլիմպիադաների անցկացման ընթացակարգի՝ «ԵՊՀ-ին առընթեր Ա. Շահինյանի անվան ֆիզիկամաթեմատիկական հատուկ դպրոց» ՊՈԱԿ-ի հետ դրամաշնորհի պայմանագիր կնքելով: Ծրագրի շրջանակում իրականացվող Համահայկական հայագիտական օլիմպիադային կմասնակցեն 70 հոգի (60 աշակերտ և 10 ղեկավար)  սփյուռքի տարբեր կրթօջախներից: Միջոցառման առանձնահատկություններից է նաև այն, որ մասնակցության հնարավորություն է տրվում այն պատանիներին, որոնք չեն տիրապետում հայերենին, բայց ունեն բավարար գիտելիքներ հայոց պատմությունից և մշակույթից: Դա հնարավորություն է տալիս միջոցառմանը մասնակից դարձնելու հայերենին չտիրապետող ավելի լայն` համայնքի հետ համեմատաբար թույլ կապ ունեցող հայկական շրջանակներին: Միջոցառման իրականացման համար անհրաժեշտ ֆինանսավորման չափը կազմում է 11.001,7 հազար դրամ: 
2024 թվականին իրականացվող մանկապատանեկան նկարչական մրցույթ-փառատոնը նվիրված կլինի Ս. Փառաջանովի և Շ. Ազնավուրի 100-ամյա հոբելյաններին: Մրցույթին կմասնակցեն մոտ 19 երկրի 500 աշակերտներ: Մրցույթ-փառատոնի կազմակերպման և իրականացման համար կանցկացվի դրամաշնորհային մրցույթ: Միջոցառման իրականացման համար անհրաժեշտ ֆինանսավորումը կազմում է 4.007.6 հազար դրամ:
Այսպիսով, «1215. Կրթության, մշակույթի և սպորտի ոլորտներում միջազգային և սփյուռքի հետ համագործակցության զարգացում» ծրագրի «Մանկապատանեկան և երիտասարդական կրթական ու կրթամշակութային միջոցառումների կազմակերպում» միջոցառման իրականացման համար անհրաժեշտ ֆինանսավորումը կազմում է 15.009.3 հազար դրամ:
Առկա խնդրին լուծում տալու նպատակով նախարարությունն առաջարկում է ՀՀ կառավարության 2023 թվականի դեկտեմբերի 28-ի N 2323-Ն որոշման մեջ ՀՀ ԿԳՄՍ նախարարության ընդհանուր հատկացումների, մասնավորապես՝ 1146 «Հանրակրթության ծրագիր ծրագրի 12020 «2023 թվականին Լեռնային Ղարաբաղից բռնի տեղահանված ուսուցիչների օժանդակության ծրագիր միջոցառման շրջանակում 15.009,3 հազար դրամի չափով կատարել վերաբաշխում, որի նվազեցման արդյունքում հետագայում ՀՀ պետական բյուջեի հաշվին նշված գումարի չափով ֆինանսական միջոցների վերականգնման անհրաժեշտություն չի լինի։
1146 «Հանրակրթության ծրագիր ծրագրի 12020 «2023 թվականին Լեռնային Ղարաբաղից բռնի տեղահանված ուսուցիչների օժանդակության ծրագիր միջոցառման չիրացված գումարը պայմանավորված է պլանավորված և փաստացի գործուղված ուսուցիչների համար հաշվարկված գումարի տարբերությամբ։

[bookmark: _GoBack]Նախագծի մշակման գործընթացում ներգրավված ինստիտուտները և անձինք.
ՀՀ կրթության, գիտության, մշակույթի և սպորտի նախարարության աշխատակիցները: 
  
Իրավական ակտի կիրարկման դեպքում ակնկալվող արդյունքը. 
Որոշման նախագծի ընդունման դեպքում, կիրականացվի «Հայաստանի Հանրապետության կրթության մինչև 2030 թվականի զարգացման պետական ծրագիրը հաստատելու մասին» օրենքից բխող գործողությունների ծրագրի 1.3 կետով ամրագրված՝ «Համահայկական դպրոցական և երիտասարդական կրթական միջոցառումների կազմակերպում Հայաստանում» ծրագիրը, որի արդյունքում կանցկացվեն Համահայկական հայագիտական օլիմպիադա և նկարչական մրցույթ-փառատոն միջոցառումները:

Իրավական ակտի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման անհրաժեշտություն.
Հայաստանի Հանրապետության կառավարության որոշման նախագծի ընդունումը Հայաստանի Հանրապետության պետական բյուջեում եկամուտների ավելացում կամ նվազեցում չի առաջացնի:

«Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026 թթ. Ծրագիր, ոլորտային և/կամ այլ ռազմավարություն»
Նախագիծը բխում է Հայաստանի Հանրապետության կրթության մինչև 2030 թվականի զարգացման պետական ծրագրի 83-րդ կետի 13-րդ ենթակետից («Սփյուռքի համար Հայաստանի Հանրապետության հանրակրթության բովանդակությանը համահունչ կրթական ծառայությունների մատչելիության ապահովում») և «Հայաստանի Հանրապետության կրթության մինչև 2030 թվականի զարգացման պետական ծրագիրը հաստատելու մասին» օրենքից բխող գործողությունների ծրագրի «Սփյուռք» բաժնի 1.3 կետի 1.3.1 և 1.3.2 ենթակետերով սահմանված նպատակներից («Համահայկական օլիմպիադաների կազմակերպում» և «Համահայկական մանկապատանեկան գեղագիտական դաստիարակության միջոցառումներիօ կազմակերպում»):

Իրավական ակտի ընդունման կապակցությամբ այլ նորմատիվ իրավական ակտերի ընդունման անհրաժեշտություն.
1. Այլ իրավական ակտերում փոփոխությունների և/կամ լրացումների անհրաժեշտությունը.
Չի առաջացնում:
2. Միջազգային պայմանագրերով ստանձնած պարտավորությունների հետ համապատասխանությունը.
Համապատասխանում է:

Այլ տեղեկություններ.
Չկան:
